
Annotatsiya. Davlatning iqtisodiyotdagi roli egalik qiluvchi va ishlab chiqaruvchidan tartibga soluvchi 
va hamkorga qarab oʻzgardi, davlat-xususiy sheriklik (DXSH) esa bu oʻzgarishning institutsional 
shakliga aylandi. DXSH davlat egaligidan strategik boshqaruvga oʻtishni faqat ϐiskal intizom bilan 
birga qoʻllanilgandagina qoʻllab-quvvatlaydi, degan gipoteza tekshirildi; tarixiy-qiyosiy va hujjatlar 
tahlili hamda tavsifiy statistika (Jahon banki PPI, XVJning SIP/2025/087 hujjati, XVJning davlat 
korxonalari (DK) boʻyicha maʼlumotlari, 2026-yil I chorak DXSH reyestri) qoʻllanildi. Oʻzbekistonda 
imzolangan DXSH shartnomalarining qiymati 2024-yil oxirida taxminan 31 mlrd dollar (YaIMning 27 
foizi) boʻlib, uning taxminan 93 foizi energetikaga toʻgʻri keladi, toʻgʻridan-toʻgʻri va shartli 
majburiyatlar esa YaIMning 15 foizi deb baholanadi; 2020–2026-yillarda DKlar soni 2 965 tadan 1 
917 taga kamaygan boʻlsa-da, ularning aktivlari hamon YaIMning 101 foizini tashkil etadi. DXSHning 
toʻrt vazifali modeli va ϐiskal ehtiyotkor siyosatning beshta tamoyili taklif etiladi. 
Kalit so‘zlar: Davlat-xususiy sheriklik (DXSH), Davlat iqtisodiyoti, Davlat roli evolyutsiyasi, 
Xususiylashtirish, Davlat korxonalari, Fiskal xatarlar, Shartli majburiyatlar, Institutsional boshqaruv, 
Xarajat va samaradorlik nisbati (VfM), Oʻzbekiston. 
 
Аннотация. Роль государства в экономике эволюционировала от собственника и 
производителя к регулятору и партнеру, а государственно-частное партнерство (ГЧП) стало 
институциональной формой этого перехода. Проверяется гипотеза о том, что ГЧП 
способствует переходу от государственной собственности к стратегическому управлению 
лишь при условии фискальной дисциплины; применены историко-сравнительный и 
документальный анализ и описательная статистика (PPI Всемирного банка, документ МВФ 
SIP/2025/087, данные МВФ о государственных предприятиях (ГП), реестр ГЧП за I квартал 
2026 г.). Объем подписанных контрактов ГЧП в Узбекистане на конец 2024 г. составил около 
31 млрд долл. (27% ВВП), около 93% — в энергетике, а прямые и условные обязательства 
оцениваются в 15% ВВП; число ГП в 2020–2026 гг. сократилось с 2 965 до 1 917, однако их 
активы по-прежнему составляют 101% ВВП. Предложены четырехфункциональная модель 
ГЧП и пять принципов фискально осмотрительной политики. 
Ключевые слова: Государственно-частное партнерство (ГЧП), государственная экономика, 
эволюция роли государства, приватизация, государственные предприятия, фискальные 
риски, условные обязательства, институциональное управление, соотношение цены и 
качества (VfM), Узбекистан. 
 
Abstract. The role of the state in the economy has shifted from owner and producer to regulator and 
partner, and public-private partnership (PPP) has become the institutional form of this shift. The 
study tests the hypothesis that PPP supports the transition from state ownership to strategic 
governance only when accompanied by fiscal discipline, using historical-comparative and document 
analysis and descriptive statistics (World Bank PPI, IMF SIP/2025/087, IMF data on state-owned 
enterprises (SOEs), Q1 2026 PPP registry). The signed value of PPP contracts in Uzbekistan reached 
about USD 31 billion (27% of GDP) at end-2024, about 93% of it in energy, with direct and contingent 
liabilities estimated at 15% of GDP; the number of SOEs fell from 2,965 to 1,917 in 2020–2026, yet 
SOE assets still amount to 101% of GDP. A four-function model of PPP and five principles of fiscally 
prudent PPP policy are proposed. 
Keywords: Public-Private Partnership (PPP), State Economy, Evolution of the State’s Role, 
Privatisation, State-Owned Enterprises, Fiscal Risks, Contingent Liabilities, Institutional Governance, 
Value-for-Money, Uzbekistan. 

KIRISH 
Davlatning iqtisodiyotdagi oʻrni tarixan oʻzgarmas boʻlmagan. R.Masgreyv 

davlatning uchta funksiyasini — resurslarni taqsimlash, daromadlarni qayta 
taqsimlash va iqtisodiyotni barqarorlashtirishni — ajratgan boʻlsa, bu 
funksiyalarni kim va qanday ijro etishi davrdan davrga oʻzgardi: davlat avval faqat 
qonun va tartibni taʼminlovchi, soʻng yirik sanoat va infratuzilma egasi, 
keyinchalik esa xususiy sektor bilan hamkorlikda xizmat koʻrsatuvchi va tartibga 
soluvchi tomonga aylandi. DXSH ana shu evolyutsiyaning institutsional ifodasi: u 
davlatning ijtimoiy mas'uliyatini saqlagan holda, loyihani qurish, moliyalash va 
ishlatish xatarlarini xususiy sherik bilan boʻlishish imkonini beradi. 

Bu jarayonning miqyosi katta. Jahon banki hisobiga koʻra,  
1990–2016-yillarda past va oʻrta daromadli mamlakatlarda transport, energetika 
va suv sohalarida xususiy ishtirokli infratuzilma investitsiyalari taxminan 1,6 
trillion dollarni (6 400 ga yaqin loyiha) tashkil etgan (Mandri-Perrott & Saha, 
2017); 2024-yilda esa faqat bir yilning oʻzida 100,7 mlrd dollar jalb etildi, bu 
2019–2023-yillarning oʻrtacha yillik koʻrsatkichi 83,7 mlrd dollardan yuqori 
(World Bank, 2025). Global Infrastructure Hub prognoziga koʻra, 2040-yilgacha 
infratuzilmaga taxminan 94 trillion dollar zarur, joriy tendensiyada esa 79 trillion 
dollar kutilmoqda, ya'ni tirqish taxminan 15 trillion dollarni tashkil etadi (Global 
Infrastructure Hub, 2024). 

Oʻzbekiston markazlashgan rejali iqtisodiyotdan bozor munosabatlariga 
oʻtgan, davlat sektorining ulushi hamon yuqori boʻlgan mamlakat sifatida bu 
evolyutsiyaning oʻziga xos misolidir. XVJ maʼlumotlariga koʻra, davlat korxonalari 
aktivlari 2024-yil oxirida YaIMning 101 foizini tashkil etgan, davlat banklarining 
bank aktivlaridagi ulushi 63 foiz (oʻrta daromadli mamlakatlarda oʻrtacha 
taxminan 23 foiz) (Gazeta.uz, 2026a; 2026b). Shu bilan birga DXSH 
shartnomalarining umumiy qiymati 2024-yil oxirida taxminan 31 mlrd dollarga 
(YaIMning 27 foizi) yetgan (Dwight, 2025). Demak, DXSH Oʻzbekistonda davlat 
iqtisodiyotini oʻzgartirishning muhim vositasiga aylandi, ammo uning ϐiskal 
oqibatlari va tarkibiy muvozanati yetarlicha tahlil qilinmagan. 

 
ADABIYOTLAR TAHLILI 
Davlat roli evolyutsiyasi va DXSHning oʻrni toʻrtta nazariy yondashuv orqali 

yoritiladi: 
Masgreyv (1959) davlat funksiyalarini resurslarni taqsimlash, qayta 

taqsimlash va barqarorlashtirishga ajratadi. DXSH birinchi funksiyani 
(infratuzilma va jamoat tovarlarini yetkazib berish) ijro etish shakliga taʼsir qiladi, 
javobgarlikni esa davlat saqlab qoladi. 

D.Nort (North, 1990) institutlarni iqtisodiy natijalarning asosiy omili deb 
hisoblaydi; O.Uilyamson (Williamson, 1985) esa uzoq muddatli, aktivga xos 
shartnomalarda tranzaksion xarajatlar va opportunistik xatti-harakat xavfi 
yuqoriligini koʻrsatgan. Bu DXSH shartnomalari sifatining institutsional sifatga 
bogʻliqligini tushuntiradi. 

K.Xud (Hood, 1991) hamda D.Osborn va T.Gebler (Osborne & Gaebler, 1992) 
davlat boshqaruvida bozor mexanizmlari va natijaga yoʻnaltirilganlik gʻoyalarini 
ilgari surgan; S.Osborn (Osborne, 2006) esa yangi bosqichni — sheriklik va 
tarmoqlar orqali boshqaruvni (“yangi davlat governansi”) asoslagan. 

M.Mazzukato (Mazzucato, 2013) davlatni faqat nuqsonlarni tuzatuvchi emas, 
balki innovatsiyalarda tavakkalchilikni oʻz zimmasiga oluvchi strategik subyekt 
deb talqin qiladi. Bu DXSHni infratuzilma moliyalash vositasidan innovatsion 
hamkorlik platformasiga kengaytirish asosidir. 

DXSHning xalqaro samaradorligi E.Savas (Savas, 2000), X.Xodj va K.Grev 
(Hodge & Greve, 2007), J.Roerix va boshqalar (Roehrich et al., 2014), E.Engel, 
R.Fisher va A.Galetovich (Engel et al., 2014), D.Grimsi va M.Lyuis (Grimsey & 
Lewis, 2002) tomonidan oʻrganilgan; ϐiskal xatarlar masalasi esa X.Xemming va 
boshqalar (Hemming et al., 2006) hamda XVJ ekspertlari (Dwight, 2025) 
tomonidan yoritilgan. Umumiy xulosa: DXSH natijalari kontekst va institutsional 
sifatga kuchli bogʻliq. 

 
METODOLOGIYA  
Tadqiqot dizayni — tarixiy-qiyosiy va hujjatlar tahlilini tavsifiy statistika 

bilan birlashtirgan aralash yondashuv. Maʼlumot manbalari: (1) nazariy va tarixiy 
adabiyotlar (Masgreyv, Nort, Xud, Osborn, Mazzukato va boshqalar); (2) xalqaro 
statistika — Jahon banki PPI 2024 hisoboti va 1990–2016-yillar uchun 
umumlashma, Global Infrastructure Hub; (3) XVJning 2025-yil iyun oyidagi 
SIP/2025/087 hujjati (DXSH fiskal xatarlari va Oʻzbekiston boʻyicha raqamlar) 
hamda XVJ Selected Issues hisobotidagi davlat korxonalari boʻyicha maʼlumotlar 
(Gazeta.uz orqali ikkilamchi manba sifatida); (4) milliy huquqiy hujjatlar (OʻRQ-
537, PQ-308) va Iqtisodiyot va moliya vazirligining 2026-yil I chorak DXSH 
reyestri maʼlumotlari. 

Usullar: tarixiy periodizatsiya (davlat roli bosqichlari — muallif 
tizimlashtirishi); kontent-tahlil; tavsifiy statistika (ulush, oʻsish va qisqarish 
sur'ati hisob-kitoblari manba raqamlari asosida muallif tomonidan bajarildi); 
konseptual modellashtirish. Cheklovlar: birinchidan, DKlar boʻyicha XVJ 
maʼlumotlari ikkilamchi manba (Gazeta.uz) orqali olingan; ikkinchidan, DXSH 
shartnomalari qiymati (majburiyat) va xususiylashtirish tushumi (sotuv natijasi) 
oʻlchov jihatidan bevosita solishtirilmaydi, shuning uchun ular faqat tartib (order 
of magnitude) sifatida taqqoslandi; uchinchidan, bosqichlar taqsimoti shartli va 
mamlakatlarda vaqt boʻyicha farqlanadi. 

 
TAHLIL VA NATIJALAR 
Adabiyotlar tahlili asosida davlat roli evolyutsiyasining beshta bosqichi 

aniqlandi (1-jadval). Asosiy xulosa: DXSH yangi hodisa emas — XIX asr xususiy 
konsessiyalaridan boshlab mavjud, ammo uning strategik ahamiyati davlat egalik 
qiluvchidan hamkorga oʻtgan 1990-yillardan keyin ortdi (1992-yilda Buyuk 
Britaniyada PFI dasturi boshlangan). 

1-jadval 
Davlat roli evolyutsiyasi bosqichlari va DXSHning oʻrni 

Bosqich (taxminiy 
davr) Nazariy asos Davlatning roli DXSHning oʻrni Misol/dalil 

1. Klassik liberal 
davlat (XIX asr – 

1930-yillar) 

Cheklangan davlat; 
Masgreyvning 

taqsimlash 
funksiyasi 

Qonun va tartib, 
minimal 

infratuzilma 

Xususiy 
konsessiyalar — 
DXSH prototipi 

Xususiy temir yoʻl 
va kanal 

kompaniyalari 

2. Keyns va 
farovonlik davlati 

(1930–1970-yillar) 

Faol fiskal siyosat; 
barqarorlashtirish 

funksiyasi 

Egalik qiluvchi va 
ishlab 

chiqaruvchi; 
milliylashtirish 

Ikkinchi darajali 

Strategik 
tarmoqlarning 

davlat tasarrufida 
boʻlishi 

3. Xususiylashtirish 
va bozor islohotlari 
(1980–1990-yillar) 

Neoklassik; 
institutsional 

iqtisodiyot (Nort, 
Uilyamson) 

Egalikdan chiqish, 
tartibga solish 

Yangi vosita sifatida 
paydo boʻldi 

Buyuk Britaniyada 
PFI (1992) 

4. NPM va sheriklik 
governansi (1990–

2000-yillar) 

Xud (1991); Osborn 
va Gebler (1992); 

Osborn (2006) 

Xizmatlar 
buyurtmachisi va 
tartibga soluvchi 

Keng tarqaldi, VfM 
asosida baholanadi 

1990–2016-yillarda 
~1,6 trln $, ~6 400 

loyiha (PPI) 

5. Strategik va 
tadbirkor davlat, 

fiskal intizom (2008-
yildan keyin) 

Mazzukato (2013); 
fiskal xatarlar 

adabiyoti 

Hamkor, 
innovatsiya va 

xatar tashuvchi, 
fiskal nazoratchi 

Raqamli, energetik, 
ijtimoiy infratuzilma; 
limit va monitoring 

bilan 

2024-yilda 100,7 
mlrd $ (PPI) 

 

Manba: muallif tizimlashtirishi; PPI maʼlumotlari — Jahon banki (2025) va Mandri-Perrott & Saha (2017). 
 
PPI maʼlumotlariga koʻra, 2024-yilda past va oʻrta daromadli mamlakatlarda 

58 ta davlatda 315 ta loyiha doirasida 100,7 mlrd dollar jalb etildi (2023-yilda  
68 ta davlatda 324 ta loyiha, 87,1 mlrd dollar); tarmoqlar boʻyicha energetika  
67,9 mlrd, transport 20,6 mlrd, AKT 10,5 mlrd dollarni tashkil etdi (World Bank, 
2025). Hisob-kitoblarga koʻra, 2024-yildagi hajm 2019–2023-yillarning oʻrtacha 
koʻrsatkichidan (83,7 mlrd dollar) 20,3 foiz yuqori; shu bilan birga davlatlar soni 
qisqargani bozor kontsentratsiyasi ortayotganini bildiradi. Har uchinchi loyiha 
rivojlanish moliya institutlari koʻmagiga ega boʻlgan, ularning toʻgʻridan-toʻgʻri 
kreditlari 6,0 dan 12,6 mlrd dollarga oshgan. Demak, zamonaviy davlat DXSHda 
tobora koʻproq kafil va moliyaviy katalizator sifatida ishtirok etmoqda. 

DXSHning davlat iqtisodiyotidagi ahamiyati uning xatarlari bilan birga 
baholanishi kerak. 2-jadvalda XVJ hujjatida umumlashtirilgan xalqaro dalillar 
keltirilgan. 

2-jadval 
DXSH xatarlari boʻyicha xalqaro empirik dalillar 

Xatar turi Empirik dalil Ahamiyati 

Qayta muzokaralar (Lotin 
Amerikasi, ~1 000 loyiha) 

Elektr energiyasida 10%, transportda 55%, 
suv taʼminotida 75% loyiha Xatar tarmoqqa bogʻliq 

Qayta muzokaralar (global 
tadqiqot) 

Oʻrtacha 33% (Sharqiy Osiyoda 12% dan 
Lotin Amerikasida 58% gacha) 

Mintaqaviy 
institutsional farq 

Optimizm xatosi (258 transport 
loyihasi) Xarajatlar rejadan oʻrtacha 28% yuqori Narx xatosi 

Talab prognozi (temir yoʻl) Haqiqiy talab prognozning oʻrtacha yarmi Tushum xatari 
davlatga oʻtadi 

Xatar turi Empirik dalil Ahamiyati 

Kafolatlar tarixi Kolumbiya ~2 mlrd $ toʻlagan; Meksika 7,7 
mlrd $ yoʻl DXSH qarzini zimmasiga olgan Yashirin majburiyat 

Shartli majburiyatlar (MENA, 
1990–2018) Yiliga oʻrtacha YaIMning ~0,5 foizi Uzoq muddatli fiskal 

yuk 

Institutsional islohot samarasi 
(Chili) 

Qayta muzokaralar ulushi 25% dan ortiqdan 
1% dan pastgacha tushgan 

Qonun sifati natijani 
oʻzgartiradi 

 

Manba: Dwight (2025), IMF SIP/2025/087 asosida muallif tizimlashtirishi. 
 
3-jadvalda Oʻzbekistonda davlat sektori va DXSHning asosiy koʻrsatkichlari 

umumlashtirilgan. 
3-jadval 

Oʻzbekistonda davlat sektori va DXSH koʻrsatkichlari 
Koʻrsatkich Qiymati Manba 

Davlat korxonalari soni: 2020-yil → 2026-yil 
fevral 2 965 → 1 917 (−35,3%) Gazeta.uz (2026a, 

2026b) 

DKlar aktivlari (2024-yil oxiri) YaIMning 101 foizi Gazeta.uz (2026a) 

Davlat banklarining bank aktivlaridagi ulushi 63% (oʻrta daromadli mamlakatlarda 
~23%) Gazeta.uz (2026b) 

Foydali DKlar ulushi (2024) 982/2 148 = 45,7% Gazeta.uz (2026b) 

Xususiylashtirish tushumi (2021–2024) Taxminan 2,5 mlrd $ Gazeta.uz (2026b) 

Imzolangan DXSH shartnomalari qiymati 
(2024-yil oxiri) ~31 mlrd $ (YaIMning 27%) Dwight (2025) 

Toʻgʻridan-toʻgʻri va shartli majburiyatlar YaIMning ~15 foizi Dwight (2025) 

2024-yilda imzolangan DXSH 11 mlrd $ (YaIMning ~10%) Dwight (2025) 

Energetika ulushi (2019–2024) ~93% Dwight (2025) 

PQ-308 boʻyicha 2025–2030 rejasi; DXSH 
zaxirasi choʻqqisi 

30,2 mlrd $; 2026-yilda YaIMning 
~34% → 2030-yilda 27,5% Dwight (2025) 

2025-yil byudjetida yangi DXSH uchun yillik 
limit 6,5 mlrd $ (YaIMning ~6%) Dwight (2025) 

DXSH holati Byudjetdan va YaIMning 60% li qarz 
chegarasidan tashqarida hisoblanadi Dwight (2025) 

 

Manba: Dwight (2025) va Gazeta.uz (2026a, 2026b) asosida; foizli oʻzgarish va nisbatlar muallif hisob-kitoblari. 
 
3-jadval va 1-rasm quyidagi natijalarni beradi: 
Davlat sektorining qisqarishi sekin va koʻproq “chiqarib tashlash” orqali: 

2020-yildan buyon chiqib ketgan 2 845 ta DKning 46,2 foizi tugatilgan, 26,6 foizi 
qayta tashkil etilgan, atigi 18,1 foizi (515 ta) xususiylashtirilgan va 9,1 foizi  
(260 ta) ustav fondlariga yoki DXSH loyihalariga berilgan. 

DXSH hajmi xususiylashtirishdan kattaroq, ammo bir xil emas: DXSH 
shartnomalari qiymati (~31 mlrd $) 2021–2024-yillardagi xususiylashtirish 
tushumidan (~2,5 mlrd $) taxminan 12 baravar katta. Bu oʻlchamlar turli 
xarakterga ega (majburiyat va sotuv tushumi), lekin DXSH davlat sektori 
oʻzgarishida asosiy kanalga aylanganini koʻrsatadi. 

Tarmoq konsentratsiyasi: 2019–2024-yillarda DXSH qiymatining ~93 foizi 
energetikada; 2026-yil I chorakda esa (59 ta loyiha, 547,2 mln $) energetika 

ulushi 65,2 foiz, transport 24,5 foiz boʻlib, ta'lim sohasida 33 ta loyiha qiymatning 
4,5 foizini beradi. Bu oʻtgan davrga nisbatan diversiϐikatsiya belgisi, ammo bir 
choraklik namuna asosida qatʼiy xulosa qilib boʻlmaydi. 

Institutsional sifat: reyestrdagi monitoring qilingan 193 loyihadan  
85 tasida (44,0 foiz) xususiy sherik faoliyat yuritmaydi yoki tugatilgan (gov.uz, 
2026). 

Fiskal xatar: DXSH byudjet va qarz chegarasidan tashqarida hisoblangani 
holda shartli majburiyatlari YaIMning taxminan 15 foizini tashkil etadi; XVJ yillik 
limitni kelgusida pasaytirish zarurligini taʼkidlaydi (Dwight, 2025). 
 

 
 

Manba: Gazeta.uz (2026b) maʼlumotlari asosida muallif hisob-kitoblari. 
 

1-rasm. 2020-yildan 2026-yil fevralgacha chiqib ketgan 2 845 ta  
davlat korxonasining chiqish yoʻllari bo'yicha tarkibi 

 
Natijalar asosida DXSHning davlat iqtisodiyoti evolyutsiyasidagi oʻrni toʻrt 

vazifa orqali ifodalanadi: 
Moliyaviy vazifa: byudjetdan tashqari xususiy kapitalni jalb etish (2024-yilda 

jahon boʻyicha 100,7 mlrd $, Oʻzbekistonda ~11 mlrd $ yangi shartnoma); 
Boshqaruv vazifasi: davlat xizmatlarini natijaga (KPI, VfM) asoslangan 

shartnomalar orqali yetkazib berish va xususiy boshqaruv kompetensiyasini jalb 
etish; 

Institutsional vazifa: davlatning egalik qiluvchi rolidan tartibga soluvchi va 
hamkor rolga oʻtishi, DKlarning ustav fondlari yoki DXSHga berilishi (260 ta 
korxona); 

Innovatsion vazifa: texnologiya, raqamli va yashil infratuzilmada xatarni 
boʻlishish va yangi bozorlarni shakllantirish. 

Modelning muhim sharti — fiskal vazifa: DXSH yuqoridagi toʻrt vazifani faqat 
shartli majburiyatlar hisobga olinib, limit bilan boshqarilganda bajaradi. Aks 
holda DXSH evolyutsiya vositasidan yashirin qarz kanaliga aylanishi mumkin. 

Natijalar DXSH adabiyotidagi asosiy xulosani — natijalar kontekst va 
institutsional sifatga bogʻliqligini (Hodge & Greve, 2007; Roehrich et al., 2014) — 
davlat iqtisodiyoti evolyutsiyasi darajasida tasdiqlaydi. Xud (1991) va Osborn 
(2006) tasvirlagan davlat roli oʻzgarishi Oʻzbekistonda ham koʻrinadi: DKlar soni 

uchdan bir qismga yaqin qisqargan va DXSH hajmi YaIMning 27 foiziga yetgan. 
Biroq XVJ baholashicha, xususiylashtirish oʻz maqsadlariga toʻliq erishmagan: 
2021–2025-yillar strategiyasi raqobatbardosh sohalarda davlat ishtirokini 75 
foizga qisqartirishni koʻzlagan, ammo DKlarning 80–84 foizi hamon 
raqobatbardosh tarmoqlarda faoliyat yuritadi (Gazeta.uz, 2026b). Bu holatda 
DXSH xususiylashtirishga muqobil emas, balki uni toʻldiruvchi vosita boʻlib, 
ikkalasi yagona davlat egalik siyosati doirasida muvofiqlashtirilishi lozim. 

Ilgari surilgan gipoteza qisman tasdiqlandi: DXSH davlat rolini 
oʻzgartirishning amaliy kanali ekani maʼlumotlar bilan tasdiqlandi, ϐiskal intizom 
sharti esa xalqaro dalillar (qayta muzokaralar, kafolatlar) va Oʻzbekiston 
raqamlari (YaIMning 15 foiz majburiyati, 93 foiz energetika konsentratsiyasi) 
orqali asoslandi; ammo bu munosabatning miqdoriy koʻrinishini koʻp yillik loyiha 
maʼlumotlari asosida ekonometrik tekshirish zarur. 

Tavsiyalar (fiskal ehtiyotkor DXSH siyosatining beshta tamoyili): 
1. Yagona davlat investitsiya tizimi va saralash: DXSH loyihalarini 

tayyorlashning bir necha bosqichida Iqtisodiyot va moliya vazirligi nazoratini 
(gatekeeping) kuchaytirish; 

2. Limit va stok chegarasi: yillik yangi DXSH limitini va umumiy DXSH 
zaxirasining YaIMga nisbatan chegarasini belgilash; shartli majburiyatlarni 
hisobotlarda ochiq koʻrsatish; 

3. Tarmoq diversifikatsiyasi: energetikadan tashqari suv, ijtimoiy va 
raqamli infratuzilmada kichik loyihalarni paketlab (bundling) yirik investorlar 
uchun jozibador qilish; 

4. DXSH va xususiylashtirishni muvofiqlashtirish: davlat egaligi siyosatida 
qaysi korxona davlatda qolishi, qaysi biri xususiylashtirilishi, DXSH yoki 
tugatilishi shaffof belgilanishi (XVJ tavsiyasiga mos); 

5. Qayta muzokaralarni cheklash va monitoring: bevosita muzokaralar va 
tashabbusli takliflarni cheklash, KPI va muntazam hisobot tizimini kuchaytirish, 
faol boʻlmagan sheriklarni erta aniqlash. 

Cheklovlar va keyingi yoʻnalishlar. Tadqiqot ikkilamchi maʼlumotlarga 
tayanadi. Kelgusida (a) DXSH loyihalari boʻyicha loyiha darajasidagi maʼlumotlar 
bazasini shakllantirish, (b) DXSH va xususiylashtirishning iqtisodiy samarasini 
ekonometrik baholash, (c) hududiy (jumladan, Xorazm viloyati) darajada 
DXSHning rolini oʻrganish maqsadga muvoϐiq. 

 
XULOSA  
Tadqiqot DXSH davlat iqtisodiyotining evolyutsiyasida egalikdan 

hamkorlikka oʻtishning institutsional koʻprigi vazifasini bajarishini koʻrsatdi. 
Jahon miqyosida 1990–2016-yillarda taxminan 1,6 trillion dollar, 2024-yilning 
oʻzida esa 100,7 mlrd dollar xususiy infratuzilma investitsiyasi jalb etilgan; 
Oʻzbekistonda DXSH shartnomalari qiymati 2024-yil oxirida taxminan 31 mlrd 
dollarga (YaIMning 27 foizi) yetgan. 

Shu bilan birga DXSH ahamiyati fiskal intizomga bogʻliq: shartli 
majburiyatlar YaIMning taxminan 15 foizini tashkil etadi, qiymatning ~93 foizi 

energetikada toʻplangan, monitoring qilingan loyihalarning 44 foizida xususiy 
sherik faol emas, DKlar aktivlari esa hamon YaIMning 101 foiziga teng. Shu bois 
taklif etilgan toʻrt vazifali model va ϐiskal ehtiyotkor DXSH siyosatining beshta 
tamoyili (yagona saralash tizimi, limit, diversifikatsiya, xususiylashtirish bilan 
muvofiqlashtirish, qayta muzokaralarni cheklash va monitoring) DXSHni davlat 
iqtisodiyotini modernizatsiya qilishning barqaror vositasiga aylantirish uchun 
amaliy asos boʻla oladi. 

